
UDHËZIM
Nr. 446, datë 11.7.2023

PËR MIRATIMIN E FORMATIT DHE TË DOKUMENTACIONIT SHOQËRUES TË
KËRKESËS PËR AKREDITIM TË INSTITUCIONIT MUZEOR

Në mbështetje të nenit 102 të Kushtetutës; nenit 215 të ligjit nr. 27/2018, “Për trashëgiminë
kulturore dhe muzetë”,

UDHËZOJ:
1. Ky udhëzim ka për qëllim përcaktimin e rregullave të hollësishme për formatin e kërkesës,

dokumentacionin shoqërues të kërkesës për akreditim të institucionit muzeor pranë Muzeut Historik
Kombëtar (MHK), me qëllim dhënien ose jo të akreditimit për muzeun.

2. MHK-ja funksionon në cilësinë e Sekretariatit Teknik të Këshillit Kombëtar të Muzeve
(KKM).

3. Ky udhëzim zbatohet për akreditimin e muzeve si vijon:
a) muze qendror;
b) muze vendor;
c) muze autonom;
d) muze privat.
4. Çdo institucion qendror dhe vendor, person fizik apo juridik i regjistruar, sipas legjislacionit

shqiptar në fuqi, ka të drejtë të paraqesë kërkesë për akreditimin e muzeut, sipas formatit
bashkëlidhur këtij udhëzimi, jo më vonë se një periudhë kohore prej 5 vitesh nga krijimi i tyre.

5. Formulari dhe dokumentacioni shoqërues paraqitet pranë MHK-së në cilësinë e Sekretariatit
Teknik.

6. Dokumentacioni shoqërues duhet të përmbajë:
a) letërnjoftimin e aplikuesit;
b) certifikatën e regjistrimit në Qendrën Kombëtare të Biznesit;
c) sigurimin e disponueshmërisë së koleksioneve të muzeut për shoqërinë;
d) strategjinë për funksionimin dhe zhvillimin e muzeut.
7. Subjektet e interesuara ose ministria përgjegjëse për trashëgiminë kulturore paraqesin pranë

MHK-së, në cilësinë e Sekretariatit Teknik të KKM-së, kërkesën për akreditim të institucionit
muzeor. MHK-ja, brenda një afati prej 15 ditësh nga kërkesa, i paraqet Bordit të Akreditimit të
Muzeve relacionin mbi përputhshmërinë formale të kërkesës me formatin dhe dokumentacionin që
shoqëron kërkesën, të miratuara sipas këtij udhëzimi.

8. Në rast se MHK-ja konstaton se kërkesa e paraqitur nga kërkuesi nuk plotëson
dokumentacionin e përcaktuar në pikën 5 të këtij udhëzimi njofton kërkuesin për të bërë plotësimet
e nevojshme brenda një afati 10-ditor.

9. Bordi i Akreditimit, pas marrjes së relacionit dhe dokumentacionit që shoqëron kërkesën nga
MHK-ja, në cilësinë e Sekretariatit Teknik të BAM-së, fillon procesin e verifikimit, i cili përfundon
me një raport paraprak dhe i propozon Këshillit Kombëtar të Muzeve dhënien ose jo të akreditimit
për muzeun. Raporti u njoftohet subjekteve të interesuara, të cilat brenda 30 ditëve, paraqesin
vëzhgimet e tyre.

10. Raporti përfundimtar në vijim të vëzhgimeve të subjekteve të interesuara i paraqitet KKM-së
jo më vonë se 8 muaj, nga paraqitja e kërkesës. Bordi i Akreditimit të Muzeve, në fund të raportit i
propozon KKM-së dhënien ose jo të akreditimit për muzeun.



11. Vendimi i KKM-së për akreditimin e muzeut apo rrëzimin e kërkesës i njoftohet palës
propozuese dhe ministrisë përgjegjëse për trashëgiminë kulturore, e cila, nëse propozimi është
pozitiv, lëshon certifikatën e akreditimit për muzeun.

12. Ngarkohet Drejtoria e Programeve të Zhvillimit të Kulturës dhe MHK-së për ndjekjen dhe
zbatimin e këtij udhëzimi.

Ky udhëzim hyn në fuqi pas botimit në Fletoren Zyrtare.
MINISTËR I KULTURËS

Elva Margariti










